[image: image1.png]Biapga Ha Penry6smika CeBepna MakeoHuja




[image: image2.png]



[image: image1.png]


	НАСЛОВ НА ИНФОРМАЦИЈА и СОДРЖИНА: Министерство за економија

	ПРЕДЛОГ НА ЗАКОН 
ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ТРГОВИЈА 
Скопје, април  2021 година



ВОВЕД:

I.ОЦЕНКА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за трговија се уредуваат условите и начинот за вршење на трговија на внатрешниот и надворешниот пазар, мерките на ограничување на вршење на трговијата и заштитните мерки. 

Во рамки на делот за вршење трговија, законот го уредува и работното време на трговците. Согласно постојното законско решение, работното време  го утврдува трговецот зависно од бројот на вработените, при што должината и распоредот на работното време што трговецот самостојно го утврдил  треба да се усогласат со правата, обврските и одговорностите на вработените  од работен однос утврдени со закон со кој се уредуваат работните односи.

Со Предлогот на Законот за изменување и дополнување на Законот за работните односи се врши создавање законски решенија за поголема заштита на правото на неделен одмор во недела и се елиминираат можните злоупотреби во однос обезбедување на користењето на ова право. При тоа со истиот, се определува неделата како ден на неделен одмор за сите. но со одредени исклучоци кај работодавачи во дејностите каде работниот процес не дозволува да се направи прекин на работниот процес. 

Имајки ги во предвид ваквото законско решение, се наметна потребата да се направат соодветни измени и во Законот за трговија, со кои се утврдува деновите во  недела и на празници  да бидат неработни денови,  но со одделни исклучоци.   

Воедно,  со Предлог законот се врши усогласување со Законот за услуги, во делот на слободата на давање услуги на територија на Република Северна Македонија, од страна на трговци регистрирани во држави членки на Европскиот економски простор. 

 II. ЦЕЛИ, НАЧЕЛА И ОСНОВНИ РЕШЕНИЈА 

Целта на Предлог законот е да го уреди работното време во трговијата во недела и на празници, како и да ги утврди исклучоците во трговијата на мало за кои ке биде дозволено работа во ден недела и на празници.  

Истовремено, Предлог законот има за цел да им овозможи на трговците регистрирани во држави членки на Европскиот економски простор, слободно да вршат трговија на територијата на Република Северна Македонија, по пристапувањето на Република Северна Македонија во Европската унија, 
Предлог законот се заснова на истите начела на кои се заснова и основниот текст на Законот за трговија
III.ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлог законот нема финансиски последици врз Буџетот и другите јавни финансиски средства
IV. ОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на Предлог Законот не е потребно обезбедување финансиски средства.
Спроведувањето на законот од страна на одделните субјекти (трговските субјекти во состав на моловите и самите молови) повлекува материјална обврска во корист на Буџетот на Република Северна Македонија, во висина од 2% од вкупниот промет оставрен во недела и на празници, во претходната година. 

ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ 

НА ЗАКОНОТ ЗА ТРГОВИЈА
Член 1
Во Законот за трговија („Службен весник на Република Македонија“ бр.16/04, 128/06,.63/07, 88/08, бр.159/08, 20/09, 99/09, 105/09, 115/10 , 158/10 , 36/11 , 53/11, 148/13 , 164/13 , 97/15, 129/15,53/16,  11/18 и 120/18) во член 2 по ставот 2 се додаваат два нови ставови 3 и 4 кои гласат:
“Трговија може да вршат правни и физички лица основани и регистрирани за вршење трговија во држави од Европски економски простор во согласност со Законот за услуги, доколку ги исполнуваат условите за вршење трговија пропишани со овој закон.  
Пред започнување со вршење на трговија, правното лице од ставот 3 на овој член, испраќа до Министерството за економија известување за започнување со вршење на трговија, во кое има детали за правното лице, седиште, доказ за регистрирана дејност, даночен број и достави докази за каква било промена на дадените податоци во рок од осум дена од денот на промената.“
                                                                        Член 2
Во членот 6 став 2 по зборот магацини се додават зборовите: “трговски центри (молови)”
                                                                         Член 3
Во членот 22 став 1 по зборовите деловните простории се додават зборовите: “трговски центри (молови), штандови”
                                                                          Член 4
Членот 25 се менува и гласи:

“Работно време

                                                                         Член 25
Трговецот на големо и трговецот на мало го утврдува работното време на продавниците, киосците, автоматите, штандовите, зелените пазари, магацините, складовите, деловните простории, трговските центри (молови) и бензинските станици зависно од бројот на вработените. 

Должината и распоредот на работното време што трговецот го утврдил треба да се усогласат со правата, обврските и одговорностите на вработените  утврдени со општите прописи за работните односи, особено во поглед на распоредувањето на работното време и прекувремената работа, ноќната работа,  дневниот, неделниот и годишниот одмор и другите отсуства од работа и во согласност со ограничувањата утврдени со прописите за заштита од бучава. 

Продавниците што се наоѓаат во колективни станбени згради и деловно станбени згради не можат да почнат со работа пред 06,00 часот и мора да завршат со работа до 23,00 часот.

Tрговија на големо и трговија на мало не може да се вршат во  недела и на празници  утврдени со закон.
По исклучок од  ставот 4 на овој член, во  недела и на празници, трговијата на мало може да се врши во:
1) специјализирани продавници или киосци за продажба на сладолед, колачи и апетисани, цвеќиња, сувенири, филигранство, весници и цигари, во туристичките места утврдено со законот за туристичка дејност;
2) бензински пумпи во чии рамки се врши  трговија на мало со разновидни прехранбени и други производи;
3) продавници, киосци и штандови во  трговските центри (молови);

4) штандови и киосци каде што се продава добра за време на спортски настани,  фестивали и манифестации, саеми и за време на јавната проекција на кинематографски дела;

5) продавници за трговија на мало со храна (без зеленчук и овошје), пијалоци и тутун во кои трговијата се врши лично само од сопственикот на продавницата.

Основната плата на работниците за работа во  недела и на празници се зголемува по час за најмалку 100%, за вршење на трговија на мало од  став 5 на овој член.
За трговските центри и трговците на мало од став 5 точка 2) и 3) се утврдува надоместок во висина од 2% од вкупниот приход остварен во претходната година во  недела и на празници, кои средства ќе се инвестираат во детски градинки. 

За бензиските станици за остварен приход ќе се смета само приходот остварен од продажба на разновидни прехранбени и други производи (без прометот од точење на нафтени деривати).
Надоместокот се уплаќа секоја година до 15 јануари во тековната година. 
Трговците од став 5 на овој член се должни да го пријават работното време во  недела и на празници, согласно член 26 став 2 и став 5 од овој закон.

Трговците од став 5 точка 2) и 3) се должни 10 дена пред да го уплатат надоместокот да ја достават потврдата од член 26 став 7 до Управата за јавни приходи, Државниот пазарен инспекторат и Државниот инспекторат за труд.  
Трговците на мало од став 5 на овој член се должни да го почитуваат следното работно време за работа во недела и на празници:

- за точка 1) и 5) може да работат од период од 8 часа што самите ќе го утврдат.
-за точка 2)  може да работат од 00:00 до 24:00 часот.

-за точка 3) може да работат од 10:00 до 18:00 часот, освен кината и угостителските објекти во рамки на трговските центри (молови) кои ќе работат од 10:00 до 24:00 часот“
Член 5
Во членот 50-а ставот 3 се менува и гласи:

“ Ако инспекторот на трудот при инспекцискиот надзор констатира дека кај работодавачот работи работник во недела, спротивно на член 25 од овој закон, со решение на работодавачот ќе му забрани вршење на работа во работен објект каде е утврдена неправилноста,  во траење од 15 дена и ќе му издаде прекршочен платен налог, и ќе поднесе барање за поведување на прекршочна постапка, согласно Законот за прекршоците“.

Ставот 4 се менува и гласи:

“Ако работодавачот го повтори прекршокот од став 1 на овој член, инспекторот со решение ќе му забрани вршење на работа во работен објект каде е утврдена неправилноста во траење од 30 дена и ќе поднесе барање за поведување на прекршочна постапка согласно Законот за прекршоците“

По ставот 4 се додава нов став 5 кој гласи;
“За време на забраната за работа од ставовите (3) и (4) на овој член, работодавачот е должен на работниците да им исплатува надомест на плата во висина од исплатената плата на работникот за предходниот месец и не смее да го намали бројот на вработените.“
Ставот 5 кој станува став 6 се менува и гласи:
“Против решенијата од ставовите (3) и (4) на овој член може да се изјави жалба во рок од 15 дена од денот на приемот на решението до органот надлежен за одлучување од втор степен . “

Ставот 6 кој  станува став 7 се менува и гласи:

“Жалбата изјавена против решението од ставовите 1, 3 и 4 на овој член, не го одлага неговото извршување.“
Член 6
Членот 58 став 1 точка 7 се менува и гласи: “постапува спротивно на член 25 од овој закон“.
Член  7
Во член 58-б став 1 по зборот “инспектори“ се додаваат зборовите “ и државните инспектори за труд“.
Член 8
Во членовите 4, 23-б, 29, 31, 36, 38, 41, 42, 43, 44, 45-а и  46 зборовите “Република Македонија” се заменуваат со зборовите  “Република Северна Македонија”.  
Член 9
Одредбите од членот 2 ставовите 3 и 4 на овој закон со кој се уредува правото за вршење на трговија од страна на правни и физички лица основани и регистрирани за вршење трговија во држави од Европскиот економски простор во согласност со Законот за услуги ќе започнат да се применуваат од денот кога Република Северна Македонија ќе стекне статус полноправен член во Европската Унија.“. 
Одредбите од членот 25 ставовите 4, 5, 6, 7, 8, 9, 10, 11 и 12 со кој се уредува работното време во недела и на празници ќе започнат да се применуваат од 1 јануари 2022 година.
Член 10
Овој закон влегува во сила осмиот ден од денот на објавувањето во “Службен весник на Република Северна Македонија“.

V.ОБРАЗЛОЖЕНИЕ НА ПРЕДЛОГ НА ЗАКОНОТ
I.ОБЈАСНУВАЊЕ НА СОДРЖИНАТА  НА ОДРЕДБИТЕ НА ПРЕДЛОГ НА ЗАКОНОТ

Со членот 1 од Предлог законот се врши усогласување со Законот за услуги, во делот на слободата на давање услуги на територија на Република Северна Македонија, од страна на трговци регистрирани во држави членки на Европскиот економски простор. 

Со членот 2 од Предлог законот, кон постојните објекти во кои се  врши трговија на големо и мало (продавници, магацини, складови и деловни простори), сега се додаваат и трговските центри (молови). 

Со членот 3 од Предлог законот, кон постојните објекти во кои се врши трговија на големо и мало, сега се додаваат и трговските центри (молови) и штандови,  кои имаат обврска да ги исполнуваат минимално техничките услови, како и другите услови пропишани со закон во зависност од видот и начинот за вршење трговија.
Со членот 4 од Предлог законот, се уредува работното време во трговијата во недела и на празници, заедно со утврдување на исклучоците во трговијата на мало за кои ке биде дозволено работа во ден недела и на празници. 

Со член 5 од Предлог законот се предвидува времена мерка забрана за вршење дејност во траење од 15 дена за прв прекршок и 30 дена за повторување на прекршокот, со обврска работодавачот на работниците да им исплатува надомест на плата за време на забраната и да не го намалува бројот на вработените.    
Со членот 6 од Предлог законот се прецизира прекршочната одредба за изрекување санкции за сторен прекршок од страна на правното лице, односно на  трговец поединец ако не го почитува работното време утврдено во членот 25.
Со членот 7 од Предлог законот се воспоставува обврска на државните инспектори за труд да водат евиденција за издадените прекршочни налози и за исходот одна постапката.

Со членот 8 од Предлог законот, зборовите “Република Македонија” низ целиот текст на Законот, се заменуваат со зборовите  “Република Северна Македонија”.  

Со членот 9 од Предлог законот, се предвидува одложена примена на одредбата од членот 1 која се однесува на слободата на давање услуги на територија на Република Северна Македонија, од страна на трговци регистрирани во држави членки на Европскиот економски простор, со денот на пристапувањето на Република Северна Македонија во Европската Унија

VI.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Предложените одредби се меѓусебно поврзани и како такви прават правна целина и се применливи. 

VII.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

На краток рок, можно е намалување на бројот на вработените во трговските субјекти, но на долг рок се предвидува поради зголемениот обем на работа во текот на останатите денови од неделата, да се зголеми бројот на трговски објекти, а со тоа и да се зголеми бројот на вработени до претходното ниво. 

ТЕКСТ НА ОДРЕДБИТЕ ОД ЗАКОНОТ ЗА ТРГОВИЈА  КОИ СЕ МЕНУВААТ И ДОПОЛНУВААТ

I. ОПШТИ ОДРЕДБИ

Член 2

Трговија, во смисла на овој закон, е купување и продавање на стоки, како и вршење на трговски услуги.

Трговија може да вршат правни и физички лица кои се регистрирани за вршење на таа дејност во соодветен регистар согласно со закон (во натамошниот текст: трговец).

II. ВРШЕЊЕ НА ТРГОВИЈА

Заеднички одредби

Член 6

Трговија се врши како трговија на големо, трговија на мало, електронска трговија, вршење трговија од врата до врата и како давање услуги во трговијата.

Трговија на големо и мало се врши во уредени деловни простории (во натамошниот текст: продавници), магацини, складови и деловни простори.

III. УСЛОВИ ЗА ВРШЕЊЕ НА ТРГОВИЈА

Член 22

Продавниците, магацините, складовите и деловните простори, зелените пазари, посебните пазари на големо и мало, автоплацеви и бензинските станици, определени во членовите 10, 12, 13 ставови 1 и 2, 15, 16 и 18 на овој закон за вршење на трговија на големо и мало мора да ги исполнуваат минимално техничките услови како и други услови пропишани со закон во зависност од видот и начинот за вршење на трговија.

Министерот за економија ги пропишува минимално-техничките услови од ставот 1 на овој член.

Работно време

Член 25

Работното време на продавниците, магацините, складовите, деловните простори и бензинските станици го утврдува трговецот зависно од бројот на вработените.

По исклучок од ставот 1 на овој член работното време е 24 часа на бензинските станици на кои точењето на гориво се врши без лица за опслужување, односно со ставање на пари, магнетни или чип картички и функционираат на принцип на самопослужување.

Должината и распоредот на работното време што трговецот самостојно го утврдил треба да се усогласат со правата, обврските и одговорностите на вработените од работен однос утврдени со закон со кој се уредуваат работните односи, особено во поглед на распоредување на работното време и прекувремената работа, ноќната работа, одморите, годишниот одмор и другите отсуства од работа и во согласност со ограничувањата утврдени со прописите од областа на заштита од бучава.

Продавниците што се наоѓаат во колективни станбени згради и деловно-станбени згради не можат да почнат со работа пред 06,00 часот и мора да завршат со работа до 24,00 часот.

Член 26

Централниот регистар преку едношалтерскиот систем води евиденција за работното време на продавниците, магацините, складовите, бензинските станици и деловните простори коишто работат на нивното подрачје.

Трговецот е должен часот на почетокот и часот на завршувањето на работното време, времето за пауза и распоредот на работното време да го пријави на Централниот регистар најмалку 15 дена пред почетокот на работењето, односно пред измената на часот на почетокот и часот на завршувањето на работното време, времето за пауза и распоредот на работното време на продавниците, магацините, складовите, бензинските станици и деловните простори.

Во случај на објективни причини што бараат затворање на продавниците, магацините, складовите, бензинските станици и деловните простори или измена на работното време, а на кои трговецот не може да влијае, трговецот може да престане со работа, односно да го измени работното време без да ја има исполнето обврската од ставот 2 на овој член.

За причините од ставот 3 на овој член трговецот е должен да го извести надлежниот орган на општината, односно на Градот Скопје и на Државниот инспекторат за труд, Управата за јавни приходи, Државниот пазарен инспекторат и Државниот санитарен и здравствен инспекторат во рок од пет дена од денот на престанокот со работа.

Трговецот ја поднесува пријавата од ставот 2 на овој член на образец за утврдување на часот на почетокот и часот на завршувањето на работното време, времето за пауза и распоредот на работното време.

Министерот за труд ги пропишува формата и содржината на образецот на пријавата од ставовите 2 и 5 на овој член.

По евидентирањето на пријавата Централниот регистар на трговецот му издава потврда за утврдување на часот на почетокот и часот на завршувањето на работното време, времето на пауза и распоредот на работното време и истото го објавува на својата веб страница.

Централниот регистар преку својот интернет дистрибутивен систем обезбедува електронски пристап до евидентираните податоци на надлежните државни органи и организации, и тоа на Државниот инспекторат за труд, Државниот пазарен инспекторат, Државниот санитарен и здравствен инспекторат, Управата за јавни приходи и општината, односно градот Скопје.
Член 50-а

Ако државниот пазарен инспектор при вршењето на инспекцискиот надзор утврди дека трговецот врши трговија на мало со нафтениот дериват - екстра лесно масло за домаќинство, спротивно на членот 12, став 3 од овој закон, ќе донесе решение за привремена забрана за вршење на дејност во траење од 30 дена. 
Против решението на инспекторот од ставот 1 на овој член може да се изјави жалба во рок од осум дена до Државната комисија за одлучување во управна постапка и постапка од работен однос во втор степен. 
Ако државниот трудов инспектор при вршењето на инспекцискиот надзор утврди дека трговецот постапил спротивно на членот 25 ставови 1 и 2 од овој закон, со решение ќе му определи рок во кој трговецот е должен да го усогласи работното време. 
Ако трговецот во определениот рок не ги отстрани утврдените неправилности од ставот 3 на овој член ќе донесе решение за привремена забрана за вршење на дејност во траење од 30 дена за трговецот правно лице и 15 дена за трговецот физичко лице. 
Против решението на инспекторот од ставот 1 на овој член може да се изјави жалба во рок од осум дена до Државната комисија за одлучување во управна постапка и постапка од работен однос во втор степен. 
Жалбата изјавена против решението од ставовите 1 и 4 на овој член не го одлага неговото извршување.
Член 58

Глоба во износ од 8.000 евра во денарска противвредност ќе се изрече за прекршок на правното лице, односно на трговец поединец ако:

1) врши продажба на алкохолни и енергетски пијалаци и цигари на лица со возраст под 18 години (член 24 став 1);

2) на зелените пазари и посебно организираните делови на зелените пазари врши трговија на големо и мало на други стоки кои не се определени од страна на советот на општината, односно од градот Скопје (член 13 став 4);

3) ги издава продажните места на лица кои не се регистрирани во соодветниот регистар, односно не се евидентирани согласно со закон (член 14 став 2);

4) на посебно организирани пазари врши трговија на стоки кои не се наведени во членот 15 од овој закон;

5) не се придржува на мерките од членот 30 на овој закон;

6) врши трговија на нафтени деривати спротивно на членот 12 став 3 од овој закон и

7) постапува спротивно на членот 25 ставови 1 и 2 од овој закон.

Во случаите од ставот 1 точки 1, 2, 3, 4 и 5 на овој член на правното лице односно трговец поединец ќе им се изрече посебна прекршочна мерка одземање на предметите - стоките со кои е извршен прекршокот.

Глоба во износ од 200 до 400 евра во денарска противвредност ќе му се изрече на физичкото лице за прекршоците од ставот 1 точки 2 и 4 на овој член.

На физичките лица од став-- на овој член ќе им се изрече посебна прекршочна мерка одземање на предметите - стоките со кои е извршен прекршокот.

Глоба во износ од 200 до 400 евра во денарска противвредност ќе му се изрече на физичкото лице кое врши трговска дејност и дава услуги во трговијата без да е регистриран.

За дејствијата од став 1 на овој член, ќе биде издаден прекршочен платен налог на одговорното лице во правното лице, односно на одговорното лице во трговец поединец, во висина од 30% од глобата која ќе му се одмери на правното лице, односно на трговецот поединец.

Кога прекршокот од ставот 1 на овој член е сторен со цел за сторителот за себе или за друго лице да прибави имотна корист или прекршокот е сторен од организирана група на лица или во текот на календарската година сторителот го повтори прекршокот од ставот 1 на овој член, надлежниот суд може да изрече глоба во износ од 12.000 евра во денарска противвредност.

За дејствијата од ставот 1 точки 1, 2, 3, 6 и 7 на овој член на правното лице односно трговец поединец може да му се изрече прекршочна санкција забрана за вршење на одделна дејност поврзана со сторениот прекршок во траење од три месеци до шест месеци.

Член 58-б
Државните пазарни инспектори се должни да водат евиденција за издадените прекршочни платни налози и за исходот на покренатите постапки. 
Во евиденцијата од ставот 1 на овој член се собираат, обработуваат и чуваат следните податоци: име и презиме, односно назив на сторителот на прекршокот, живеалиште, односно престојувалиште, седиште, вид на прекршокот, број на прекршочниот платен налог кој му се издава и исходот на постапката. 
Личните податоци од ставот 2 на овој член се чуваат пет години од денот на внесување во евиденцијата.


